
Таҳқиқу баррасӣ ва пажӯҳиш дар бораи ғазалиёти форсии асосгузори 
адабиёти классикии халқи бародари ӯзбек Амир Алишери Навоӣ (09.02.1441- 
03.01.1501) аз масъалаҳои муҳим дар илми адабиётшиносии тоҷик ба шумор 
меравад, зеро осори форсии ин адиби зуллисонайн дар ривоҷи адабиёти 
тоҷикӣ ҳам бетаъсир набудааст. Омӯзиши рӯзгору осори Амир Алишери 
Навоӣ дар адабиётшиносии тоҷик аз замони ӯ шуруъ гардида дар тазкираҳои 
форсии тоҷикӣ ва осори адабиётшиносӣ аз шеъру шоирии Навоӣ ба такрор ёд 
шудааст ва дар замони нав бо навиштаҳои устод Айнӣ таҳқиқу омӯзиши 
осори ин адиб дар сатҳу сифати дигар оғоз гардида, нашри мероси адабӣ ва 
девони форсии шоир дар Тоҷикистон борҳо сурат гирифтааст, ки далели 
равшани таваҷҷуҳи муҳаққиқону пажӯҳишгарони тоҷик ба мероси адабии 
Навоӣ мебошад. Дар ҳамин замина ба вуҷуд омадани рисолаи таҳқиқотии 
унвонҷӯ Додарова Тобонбӣ Шерхоновна дар мавзуи «Мавзуъ ва 
хусусиятҳои бадеии ғазалиёти “Девони форсӣ”-и Алишери Навоӣ-Фонй» 
шоистаи таҳсин ва дастгирӣ мебошад. Таҳқиқоти мазкур дар шинохти 
ғазалиёти татаббуӣ ва мухтареии ин адиби дар таърихи адабиёти мо 
шинохташуда дорои арзиши илмӣ буда, таъсиру нуфузи шеъру адаби моро 
дар осори туркии ӯ ошкор месозад. Диссертатсия аз муқаддимаву се боб нуҳ 
фаслу панҷ зерфасл, хулоса ва китобнома фароҳам омадааст. Дар фаслҳои 
сегонаи боби аввали рисола муаллиф аз таърихи навоишиносӣ дар 
Тоҷикистон, рӯзгору осори шоир, таркибу муҳтавои “Девони форсӣ”-и 
Навоӣ-Фонӣ ва чопҳои мухталифи он дар кишварҳои Эрону Афғонистон, 
Тоҷикистону Ӯзбекистон сухан ба миён оварда, миқдори ғазалиёти онро дар 
фасли дуюми боби дуюми рисолаи хеш 555 ғазал ва теъдоди абёти онро 4186 
байт таъин намуда ва дар ҳамин ҷо миқдори байтҳои ғазалиётро ҳам 
овардааст. Дар боби дуюм аз татабуот ва назирасароии шоир бар ғазалҳои 
шоирони пешин ва муосираш сухар рафтааст, ки ҳунару маҳорати ӯро дар 
баробари шоирону пурқудрати ғазалсарои форсу тоҷик чун Саъдии Шерозӣ, 
Ҳофизи Шерозӣ, Камоли Хуҷандӣ, Амир хусрави Деҳлавӣ, Ҳасани Деҳлавӣ,

Салмони Соваҷӣ, Шоҳ Қосими Анвор ва муосиронаш Мавлоно Ҷомӣ, Мир 
Вафоӣ, Амир Шоҳии Сабзворӣ, Мавлоно Котибӣ, Мавлоно Коҳӣ, Султон 
Ҳусайни Бойқаро, Ҳусайнии Ғурӣ ва дигарон нишон додааст. Дар фасли 
охирии ҳамин боб аз вижагиҳои ғазалиёти ибтикории Навоӣ-Фонӣ сухан 
ронда, миқдори онро 150 муайян кардааст, ки 100 ғазали он бо радиф суруда 
шудааст. Боби сеюми рисола ба мавзуву муҳтаво ва вижагиҳои сабкию 
бадеии ғазалиёти шоир бахшида шудааст, ки ҳовии се фасл ва се зерфасл дар 
фасли охир мебошад. Дар қисмати хулоса натиҷаҳои ба дастовардаи 
муҳаққиқ дар 16 банд пешниҳод шудааст, ки лаёқати илмии муаллифи 
рисоларо нишон медиҳанд.

Автореферат ва мақолаҳои ба чоп расонидаи муаллиф, ки 10 адад 
буда ва 6 адади он дар маҷаллаҳои тақризшавандаи КОА-и назди 
Президенти Ҷумҳурии Тоҷикистон ба табъ расидаанд, муҳтавои асосии 
диссертатсияро ифода мекунанд. Мавзуи рисола ба доираи мавзуъ ва 
масъалаҳои таҳқиқии шиносномаи ихтисоси илмии 10.01.01 - Адабиёти 
тоҷик ба пуррагӣ мутобиқат менамояд. Натиҷаҳои таҳқиқ ва нашри 
таълифоти илмӣ дар мавзуи диссертатсия ба меъёр ва талаботи 
Комиссияи олии аттестатсионии назди Президенти Ҷумҳурии 
Тоҷикистон ҷавобгӯ мебошанд.

Дар маҷмуъ, таҳқиқоти Додарова Тобонбӣ Шерхоновна дар мавзуи 
«Мавзуъ ва хусусиятҳои бадеии ғазалиёти “Девони форсӣ”-и Алишери 
Навоӣ-Фонӣ» ба талаботи бандҳои 31, 33-35-и Тартиби додани дараҷаҳои 
илмӣ, ки бо қарори Ҳукумати Ҷумҳурии Тоҷикистон аз 30 июни соли 
2021, таҳти №267 тасдиқ гардидааст, ҷавобгӯ буда, муаллифи он 
сазовори дарёфти дараҷаи илмии номзади илми филология аз рӯйи 
ихтисоси 10.01.01 - Адабиёти тоҷик; равобити адабӣ мебошад.

